
ইহাতে আপনাদিগের সহিত দাঙ্গা হইবার কিছুমাত্র সম্ভাবনা নাই। কারণ, গবর্ণমেণ্টের পক্ষ হইতে আপনারা কিছু সেই বিবাদী জমির দাওয়া করিতেছেন না।

 দারোগা। আর যদি তাহাই করি?

 কর্ম্মচারী। তাহা হইলে আমরা আপনাদিগের সহিত দাঙ্গা করিব না, আদালতের আশ্রয় গ্রহণ করিব।

 দারোগা। জমিদারের সহিত তবে তোমরা দাঙ্গা করিতে প্রবৃত্ত হইতেছ কেন, তাহার সহিতও কেন বিচারালয়ে গমন কর না?

 কর্ম্মচারী। তাহা যাইব কেন? সমানে সমানে যে কার্য্য হয়, তাহার নিমিত্ত কেন আমরা আদালতে যাইব। সরকারের সহিত দাঙ্গায় প্রবৃত্ত হইলে, আমাদিগকে রাজবিদ্রোহিরূপে পরিগণিত হইতে হইবে। সুতরাং আমরা সে কার্য্য না করিয়া, রাজারই শরণাপন্ন হইব, তাঁহারই বিচারালয়ে গিয়া তাঁহার বিরুদ্ধে নালিশ করিব। তিনিই ইহার সত্যাসত্য বিচার করিয়া যাহা আইন-সঙ্গত হয়, তাহাই করিবেন।

 দারোগা। তাহা হইলে আপনি এখন বেশ বুঝিতে পারিতেছেন যে, আমি কিরূপে দাঙ্গা নিবারণ করিতে সমর্থ হইতে পারি?

 কর্ম্মচারী। না, তাহা আমি ঠিক বুঝিয়া উঠিতে পারিতেছি না।

 দারোগা। যে জমি লইয়া বিবাদ, তাহা এখন কাহার দখলে আছে?

 কর্ম্মচারী। আমাদিগের বিপক্ষ জমিদারের।

 দারোগা। এখন আপনাদিগের বিপক্ষ পক্ষের হস্ত হইতে সেই জমি গ্রহণ করিতে হইলে, দাঙ্গা করিবার প্রয়োজন; কিন্তু সেই দাঙ্গা কোথায় হইবার সম্ভাবনা?

		 এই পাতা শেষ সম্পাদিত হয়েছে ১৪:৪৮টার সময়, ১২ এপ্রিল ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

